
Republika e Kosovës
Republika Kosova-Republic of Kosovo
Qeveria –Vlada-Government 

MINISTRIA E BUJQËSISË, PYLLTARISË DHE ZHVILLIMIT RURAL

MINISTARSTVO POLJOPRIVREDE, ŠUMARSTVA I RURALNOG RAZVOJA

MINISTRY OF AGRICULTURE, FORESTRY AND RURAL DEVELOPMENT
Bazuar në nenin 1.3 pika (d) të Rregullores së UNMIK-ut nr. 2001/19 të datës 13 shtator 2001 mbi Degën e Ekzekutivit të Institucioneve të Përkohshme të Vetëqeverisjes në Kosovë,  dhe neni 3, të  Ligjit për Pyjet e Kosovës Nr. 2003/3 të datës 20, mars 2003, 

Ministri i Ministrisë së Bujqësisë, Pylltarisë dhe Zhvillimit Rural, 

Miraton:

                             UDHËZIM ADMINISTRATIV  NR. 03/2008
PËR PËRCAKTIMIN E KRITEREVE DHE PROCEDURAVE PËR DHËNIEN E LICENCAVE PËR KRYERJEN E PUNIMEVE NË PYJE DHE TOKA PYJORE 

Neni 1

Qëllimi
Me këtë Udhëzim Administrativ përcaktohen kriteret dhe procedurat për dhënien e Licencës për subjektin juridik, vendas dhe të huaj, për ushtrimin e veprimtarisë në pyje dhe toka pyjore.
Neni  2

2.1
Personat juridik për ushtrimin e  veprimtarisë në kryerjen e punimeve në pyje dhe toka pyjore, janë të obliguar të bëjnë kërkesë për marrjen e licencës si subjekt juridik, pas plotësimit të kritereve sipas nenit 14 dhe 15 të këtij Udhëzimi Administrativ.
2.2
Fushat dhe aktivitetet në të cilat subjekti juridik kërkon të kryej veprimtari, duhet të jenë në përputhje me formulimet e nenit 5 të këtij Udhëzimi Administrativ.
                                                                     Neni 3
3.1
Për ushtrimin e veprimtarive në pyje dhe toka pyjore  sipas nenit 5, 1  subjekti juridik është i obliguar të ketë inxhinierin e pylltarisë ose teknikun e pylltarisë që ka së paku 5 vite përvojë pune.
3.2
Për kryerjen e punimeve në pyje dhe toka pyjore përveç dokumentacionit  (librat hyrëse dhe   dalëse, fletë dërgesat, etj ) subjekti juridik duhet të posedojnë  mekanizmin adekuat, si: diametra matës, moto  sharra  me veglat përcjellëse, traktorë, buldozer, kamionë ngarkues, kamionë transportues, depon për asortimente drunore, pajisjet tjera teknike  si dhe mjetet mbrojtëse në punë.                                                                                                                                                                                    
                                                                    Neni 4                                                                     

Personat e huaj për të zhvilluar  aktivitete në pyje dhe toka pyjore, mund të licencohen si subjekt juridik, pasi t’i  plotësojnë kushtet sipas nenit 15 të këtij Udhëzimi Administrativ.                                                            
                                                                         Neni 5

5.1
Kërkesa për marrjen e licencës bëhen për ushtrimin e veprimtarisë në kryerjen e punimeve pyjore, si vijon:
            a)     Për pyllëzime, prodhimin e fidanëve, grumbullimin dhe trajtimin e farërave

                     pyjore, punimet përgatitore dhe mbjellje fidanësh;

      b)    Në kultivimin e pyjeve;
      c)    Në shfrytëzimin e qëndrueshëm të pyjeve: prerje, tërheqje dhe transport;
      d)    Për ndërtimin dhe mirëmbajtjen e urave dhe rrugëve pyjore ;
      e)    Për grumbullimin dhe vjeljen e qëndrueshme të produkteve pyjore: drunore 
              dhe jo drunore, florës, bimëve mjekësore dhe tanifere;
      f)    Për ushtrimin e  veprimtarive në gjueti dhe ekoturizëm;
      g)   Për mbrojtje nga sëmundjet, dëmtuesit, zjarret dhe erozioni.
5.2
Për ushtrimin e veprimtarive në pyje nga neni 5.1 i këtij Udhëzimi Administrativ, Licencimi duhet të bëhet edhe për rastin e ushtrimit të këtyre veprimtarive në pyjet dhe tokat pyjore me pronësi private.           

Neni  6

Kërkesat për aplikim, me dokumentacionin përkatës dhe të kompletuar dërgohen në MBPZHR - Departamentin e Pylltarisë.
Neni  7

Asnjë subjekt juridik i regjistruar për kryerjen e punimeve pyjore në lëmin e pylltarisë nuk mundet dhe nuk ka të drejtë punë marrje pa u licencuar   në aktivitetet e cekura sipas nenit 5 të këtij Udhëzimi Administrativ.
Neni  8

 Pagesat për aplikim dhe marrjen e licencës, bëhen, si vijon:
           a)   Aplikimi për licencë, është 20 €.

           b)   Për marrjen e licencës, është 200 €.

           c)   Për ripërtrirjen e licencës, është 100 €. 
           d)  Subjektet juridike, kërkesën për ripërtrirjen e licencës duhet ta paraqesin 30 
                ditë para  skadimit të afatit, në të kundërtën  mbas afatit të vlefshmërisë së saj, 
                detyrohen të  paguajnë 60 € gjobë për çdo muaj vonesë.  

                                                                        Neni  9

9.1
MBPZHR - Departamenti i Pylltarisë ia lëshon licencën subjektit juridik, pas kryerjes së obligimeve dhe plotësimit të kushteve sipas këtij Udhëzimi Administrativ. 
9.2
Forma standarde e licencës përcaktohet dhe lëshohet nga MBPZHR – DP-së.   
9.3
Subjektet juridike që pajisen me licencë në fushat e pylltarisë sipas nenit 5 të këtij Udhëzimi Administrativ, regjistrohen në regjistrin e licencave në Departamentin e Pylltarisë.

Neni 10
10.1
Kohëzgjatja e vlefshmërisë së Licencës është tri (3) vite me mundësi të ripërtrirjes.
10.2
Kur subjektit nuk i vazhdohet licenca, ai ka të drejtë të vazhdoj aktivitetin deri në përfundimin e kontratës së lidhur, por humb të drejtën për pjesëmarrje në ankandet ose tenderët e tjerë, që nga data e mos përsëritjes së licencës. 

                                                                 Neni  11

Departamenti i Pylltarisë mbi bazën e provave të vërtetuara nga inspeksioni i pylltarisë, organi kompetent menaxhues me pyjet dhe organe tjera kompetente, ia heq të drejtën e përdorimit të licencave për një periudhë prej 2 deri në 5 vjet, subjekteve  juridike nëse:
      a) Me veprimtarinë e tyre kanë shkaktuar dëme ose kundërvajtje në pyje;
      b)   Janë shkaktarë të mos shlyerjes së detyrimeve kontraktuese gjatë ushtrimit të
            aktivitetit të  tyre, dhe 
     c)   Gjatë zhvillimit të aktivitetit, me veprimin ose mosveprimin e tyre, shkaktojnë
            shkelje të këtij Udhëzimi Administrativ dhe dispozitave ligjore në fuqi.
Neni 12

12.1
Dokumentet e nevojshme për marrjen e Licencës për subjektin juridik vendor:
        a)   Certifikatën e regjistrimit të biznesit;        
        b)   Dëshmi mbi përgatitjen profesionale të inxhinierit ose teknikut të angazhuar me
              detyra profesionale teknike;
c) Dëshmi për mekanizmin adekuat, pajisjet teknike  dhe fuqinë punëtore;

d) Dëshmi, ku vërtetohet se nuk ka obligime financiare ndaj organit kompetent 
      menaxhues me pyjet ;
e)   Dëshmi nga gjykata se personi përgjegjës nuk është i dënuar ose i ndjekur për
               vepër penale;
12.2
Dokumentet e dorëzuara  për marrjen e licencës duhet të jenë origjinale apo fotokopje të vërtetuara.

Neni 13
 Dokumentet e nevojshme për marrjen e licencës për subjektin juridik të huaj:
a) Certifikatën e regjistrimit të biznesit;        

b) Kërkesë me shkrim për aktivitetin që do të kryej në lëmin e pylltarisë, si dhe 
              adresa e  plotë e selisë së subjektit;
        c)   Dokumentet që vërtetojnë se e kryen të njëjtin aktivitet në vendin e vet, në lëmin  
              e pyjeve;
        d)   Dëshmi, ku vërtetohet se nuk ka obligime financiare;
        e)   Letërnjoftimet (kopjet) dhe dëshminë për përgatitjen profesionale të personave
              fizik të angazhuar të cilët duhet të jenë shtetas të Kosovës ;
        f)    Kredibilitetin financiar ;
        g)   Dëshmi mbi aftësinë për zhvillimin e aktivitetit, si: mekanizmi dhe fuqia 
              punëtore dhe
        h)   Dëshmi nga gjykata e vendit të vet dhe e vendit tonë, që vërtetojnë se personi 
              nuk është i dënuar ose i ndjekur.
Neni 14
14.1 Departamenti i Pylltarisë e bënë pranimin e kërkesës për licencim dhe dokumentacionin e nevojshëm, ofron ndihmë dhe informacione të nevojshme parashtruesit të kërkesës lidhur me kushtet dhe kriteret e licencimit ;

14.2
Departamenti i pylltarisë formon grupin punues për konstatimin e gjendjes faktike të subjekteve juridike, si dhe përcjell dhe mbështet punën e komisionit të MBPZHR për licencim.      
Neni 15
15.1
Komisioni për licencim i MBPZHR pas shqyrtimit të propozimeve të dhëna nga grupi punues i DP-së, merr vendim për dhënien e licencës.
15.2
 Çdo subjekt juridik, vendas apo i huaj që aplikon për marrjen e licencës, ka të drejtë të  ankohet kundër vendimit të komisionit për dhënien e licencës , brenda 15 ditëve nga dita e marrjes së vendimit.
         15.3
 Për ankesën vendosë Ministria e Bujqësisë, Pylltarisë dhe Zhvillimit Rural.
Neni  16
16.1
Grupi punues i Departamentit të Pylltarisë mblidhet sipas nevojës dhe parashtrimit të kërkesave ;                                                    
16.2
Mbledhja mbahet kur janë të pranishëm të paktën 2/3 e anëtarëve të grupit punues;
16.3    Procesverbali  mbahet nga njëri anëtar i grupit punues. 

Neni  17
Mbikëqyrja

17.1
Mbikëqyrjen e zbatimit të  këtij Udhëzimi Administrativ e bënë Departamenti i Pylltarisë dhe organi kompetent menaxhues me pyjet.
17. 2
Departamenti i Pylltarisë përmes shërbimit të Inspektimit me rastin e konstatimit të parregullsive në fushat përkatëse, me vendim ndërprenë përkohësisht punën, si dhe urdhëron subjektin juridik në afat sa më të shkurtër ta bëjë eliminimin e parregullsive të konstatuara.

17.3
Mos zbatimi i vendimit të inspeksionit pyjorë është kundërvajtje dhe i dënueshëm sipas Ligjit për Pyjet e Kosovës 2003/3, neni 36, dhe legjislacionit në fuqi.                                                          

Neni 18
Me hyrjen në fuqi të këtij Udhëzimi Administrativ shfuqizohet Udhëzimi Administrativ MA–NR. 23/2005.
Neni 19
Ky Udhëzim Administrativ hyn në fuqi ditën e nënshkrimit.                             
Prishtinë: 06.03. 2008                                                    Ministri i Ministrisë së Bujqësisë,








     Pylltarisë dhe Zhvillimit Rural.





                                    _________________







                               /Idriz Vehapi/                                                         

